
Εισαγωγή

Ο Κτησιφώντας, πολιτικός φίλος του Δημοσθένη, πρότεινε να στεφανωθεί ο ρήτορας
με το χρυσό στεφάνι για την προσφορά του στην πατρίδα, το 336 π.Χ., δύο χρόνια
μετά τη μάχης της Χαιρώνειας εναντίον του Φιλίππου (Αύγουστος ή Σεπτέμβριος του
338  π.Χ.).  Την  πρόταση  αποδοκίμασε  ο  Αισχίνης,  πολιτικός  αντίπαλος  του
Δημοσθένη. Το θέμα έφτασε στην Ηλιαία αρκετά αργά, μόλις το 330 π.Χ.. Ο Αισχίνης
εκφώνησε τον  Κατά Κτησιφώντος λόγο, ενώ ο Δημοσθένης  τον Υπέρ Κτησιφώντος
περί στεφάνου. Ο Αισχίνης έχασε στον δικαστικό αγώνα και κατέφυγε στην Έφεσο
και έπειτα στη Ρόδο, όπου έδινε μαθήματα ρητορικής ως τον θάνατό του.

Κείμενο

Τὴν  μὲν  παρασκευὴν  ὁρᾶτε,  ὦ  ἄνδρες

Ἀθηναῖοι,  καὶ  τὴν  παράταξιν  ὅση  γεγένηται,

καὶ  τὰς  κατὰ  τὴν  ἀγορὰν  δεήσεις,  αἷς

κέχρηνταί  τινες  ὑπὲρ  τοῦ  τὰ  μέτρια  καὶ  τὰ

συνήθη  μὴ  γίγνεσθαι  ἐν  τῇ  πόλει·  ἐγὼ  δὲ

πεπιστευκὼς  ἥκω  πρῶτον  μὲν  τοῖς  θεοῖς,

δεύτερον δὲ τοῖς νόμοις καὶ ὑμῖν, ἡγούμενος

οὐδεμίαν  παρασκευὴν  μεῖζον  ἰσχύειν  παρ᾽

ὑμῖν τῶν νόμων καὶ τῶν δικαίων. Ἐβουλόμην

μὲν οὖν,  ὦ ἄνδρες Ἀθηναῖοι,  καὶ τὴν βουλὴν

τοὺς πεντακοσίους καὶ τὰς ἐκκλησίας ὑπὸ τῶν



ἐφεστηκότων  ὀρθῶς  διοικεῖσθαι,  καὶ  τοὺς

νόμους  οὓς  ἐνομοθέτησεν  ὁ  Σόλων  περὶ  τῆς

τῶν  ῥητόρων  εὐκοσμίας  ἰσχύειν,  ἵνα  ἐξῆν

πρῶτον  μὲν  τῷ  πρεσβυτάτῳ  τῶν  πολιτῶν,

ὥσπερ οἱ νόμοι προστάττουσι, σωφρόνως ἐπὶ

τὸ βῆμα παρελθόντι ἄνευ θορύβου καὶ ταραχῆς

ἐξ  ἐμπειρίας  τὰ  βέλτιστα  τῇ  πόλει

συμβουλεύειν, δεύτερον δ᾽ ἤδη καὶ τῶν ἄλλων

πολιτῶν τὸν βουλόμενον καθ᾽ ἡλικίαν χωρὶς

καὶ  ἐν  μέρει  περὶ  ἑκάστου  γνώμην

ἀποφαίνεσθαι·  οὕτω  γὰρ  ἄν  μοι  δοκεῖ  ἥ  τε

πόλις  ἄριστα  διοικεῖσθαι,  αἵ  τε  κρίσεις

ἐλάχισται γίγνεσθαι. 


